“Бәхетле мизгел”

(8 нче класста уен-дәрес)

Римма Җиһангирова, Әлмәт районы Яңа Нәдер урта мәктәбе.

Татар теле һәм әдәбият дәресләрендә мин инде 5 ел “Укучылар шәхесендә иҗади юнәлгәнлек һәм туган төбәгебез үрнәкләрендә әхлакый-эстетик сыйфатлар формалаштыру ” дигән тема өстендә эшлим.

Укучыларга белем һәм тәрбия бирү процессында һәр укучының интеллектуаль, иҗади көчләрен, сәләтләрен белем алуга туплавын, аларның үзенә генә хас үзенчәлекләрен, уңай һәм кимчелекле якларын ачыкларга тырышам. Укучыларымда үзләренә аңлашылмаган нәрсәләргә җавап табу теләге уятам. Белем дәрәҗәләрен билгеләү максаты белән, карточкаларга язып, төрле биремнәр, мөстәкыйль эшләр бирергә, таблицалар, схемалар төзетергә, сорауларга бирелгән җавапларның дөресен сайлап алу, перфокарталар ярдәмендә материалны үзләштерү дәрәҗәсен сынау кебек аерым эшләү алымнарын файдаланам. Укучыларның белем күхнекмәләрен үстерү, ныгыту йөзеннән, мин төрле темаларга төрле сыйныфлар өчен карточкалар, тестлар, схемалар төзедем. Җавапларны дәфтәрләрдә яздырырга да, перфокарталарда эшләтергә дә, сигнал карточкалар белән күрсәтергә дә була. Эшне төрләндереп бирү нәтиҗәсендә  материалны авыр үзләштерүче укучы да үз эшеннән канәгать була, аңарда ихтыяр көче һәм белем алу теләге арта. “Бала эшләгән әйбер кыйммәт түгел, ә аның үзе белеп иҗади эшли белү сәләте кыйммәт” дип әйтелә татар мәкалендә.
Туган телгә мәхәббәт тәрбияләү үз халкыңның мәдәниятен, гореф-гадәтләрен, иң күркәм йолаларын өйрәтүгә бәйле. Шуңа күрә мин укучыларымны үз милләтен, туган туфрагын, нигезен, әти-әниләрен, әби-бабаларын, туган телен яратучылар итеп тәрбияләүгә зур әһәмият бирәм. Татар теле дәресләрендә дә өстәлгә грамматик материалны, биремнәрне Әлмәт җирлегендәге язучы, шагыйрьләрнең әсәрләреннән, авылыбызда яшәгән һәм яшәүче шәхесләр турындагы мәкаләләрдән, язмалардан алам. Ул бигрәк тә “Җөмлә кисәкләре”, “Кушма җөмлә синтаксисы” темаларына караган белемнәрне гамәли яктан ныгыту, районыбыздагы йолалар, әдәбият-сәнгать әһелләре турында мәгълүмат бирү, аларның әсәрләре белән танышу, туган төбәгебез белән горурлану хисе тәрбияләү максатыннан төзелде.
Традицион булмаган дәресләр үткәрү балаларда мөстәкыйльлек тәрбияләүгә ярдәм итә. Дәрес-ярыш, дәрес-диспут, бәхетле очрак, дәрес-КВН һәм башка төр дәресләр балаларның иҗади фикерләү сәләтен үстерә, танып-белү эшчәнлеген арттыра, шәхес итеп формалаштыруны камилләштерә.
Шундый дәресләрнең берсен сезнең игътибарга тәкъдим итәм.
